Սիսիանի համայնքի ղեկավար Աղասի Հակոբջանյանի ուղերձը Անկախության 25-ամյակի առիթով
Սիրելի´ սիսիանցիներ, շնորհավորում եմ բոլորիս ՀՀ անկախության 25-րդ տարեդարձի առիթով: Այսօր հիրավի տոն է բոլորիս համար, տոն, որի մասին ազգովի երազել ենք դարեր շարունակ, տոն որի համար պայքարել են սերունդներ, արյամբ ներկել պատմության բազմաթիվ էջեր:

Երկուսուկես տասնամյակ առաջ մենք ազգովի «Այո» ասացինք անկախությանը ու Հայաստանի համար ուրվագծեցինք նոր ճանապարհ: Ճանապարհը դյուրիններից չէր. ստիպված էինք հաղթահարել բազմաթիվ դժվարություններ, վանել մութը, ցուրտը, սոցիալ-տնտեսական անծայր թվացող խնդիրներ, պատերազմ… 
Անկախության  ճանապարհին բազմաթիվ հայորդիներ մարտիրոսվեցին: Հիշենք մեր արցախյան պատերազմի զոհերին և խոնարհվենք նրանց հիշատակի առջև: Նրանց շարքերում էին նաև քաջարի սիսիանցիներ, ում համար կյանքը ոչինչ չարժեր, եթե վտանգված էին հայրենիքի սահմանները, ովքեր ամենաթեժ կետերում ապացուցեցին, որ հայ ժողովրդի լինելիությունը քննարկման թեմա չէ:  Հանուն անառիկ ու խաղաղ հայրենիքի կերտման այսօր էլ զենքը վայր չենք դրել, սակայն բաղձալի անկախությունն այլևս պատմական իրողություն է, նրա պահպանումը՝ յուրաքանչյուրիս սրբազան պարտքը:
Այո´, Հայաստանը դեռևս հեռու է մեր երազած պետությունը լինելուց, դեռևս կան բազմաթիվ խնդիրներ, որոնք ստիպում են հայ մարդուն դեգերել օտար ափերում, օրվա հացի խնդիր հոգալ: Սակայն պետք է հիշենք մի բան. յուրաքանչյուրիցս է կախված, թե ինչպիսի ապագա կունենա Հայաստանը, յուրաքանչյուրս իր աշխատանքով, իր ջանքերով, նախանձախնդրությամբ, սիրով ու նվիրումով պետք է կառուցի մեր երեխաների լուսավոր ապագան: Մենք պարտավոր ենք մեր սերունդներին հանձնել այնպիսի Հայաստան, որի մասին երազել են մեր նախնիները:
Ուստի փառավորվե´նք մեր անկախությամբ ու շարունակե´նք պայքարել…

Կանգո´ւն պահենք մեր երկիրը և  զորացնե´նք անկախ Հայաստանը: 
Շնորհավոր մեր երկրի անկախության 25-րդ տարեդարձը:
